
ІДЭЙНА-ПРАГРАМНЫЯ ЎСТАНОЎКІ КРАЯЗНАЎЧАГА РУХУ  
НА ТЭРЫТОРЫІ ЗАХОДНЯЙ БЕЛАРУСІ Ў МІЖВАЕННЫ ПЕРЫЯД 

І. У. Цітовіч, 
кандыдат гістарычных навук, 

прарэктар па навукова-метадычнай рабоце 
Дзяржаўнай установы адукацыі “Рэспубліканскі інстытут вышэйшай школы” 

 
На пачатку 1920-х гг. польскія кіруючыя колы не мелі яшчэ дакладна сфармуляванай і распрацаванай 

праграмы агульнапольскага краязнаўчага руху, які здолеў бы ўключыць у працэс свайго разгортвання большасць 
няпольскага насельніцтва, не выклікаючы ў іх негатыўных адносін да паланізацыйнай дзейнасці. Працэс пошуку 
польскімі ўладамі і навукоўцамі новай тэарэтычнай базы для пашырэння краязнаўства на тэрыторыі Заходняй 
Беларусі завяршыўся выкарыстаннем асобных пастулатаў канцэпцыі “краёвасці”, а з 1926 г. – ідэалогіі 
рэгіяналізму, пэўныя прынцыпы якога былі запазычаны з французскага рэгіянальнага руху. 

Пасля Рыжскага міру 1921 г. краёвасць істотна трансфармавалася ў напрамку “крэсавасці” і яе асноўныя 
пастулаты пачалі часткова выкарыстоўвацца кіруючымі коламі Польшчы як сродак для змяншэння пратэстаў 
беларускага насельніцтва супраць палітыкі паланізацыі. Палітыка ўлад ІІ Рэчы Паспалітай у адносінах да 
Заходняй Беларусі была скіравана на аб’яднанне вакол Вільні творчых і інтэлектуальных сіл краю і стварэння з 
асобных нацыянальна-культурных адзінак былога ВКЛ сінтэзу краёвай культуры [1, c. 3]. Зразумела, што замест 
захавання характэрных рысаў полінацыянальнага заходнебеларускага грамадства для польскага кіраўніцтва 
было жаданым з’яўленне новай краёвай культуры з уласна прапольскімі рысамі (у гэтым выпадку краёвасць 
падмянялася крэсавасцю). З мэтай рэалізацыі гэтага плана, дзяржаўныя ўлады пачалі ствараць на ўсходніх 
тэрыторыях ІІ Рэчы Паспалітай значную колькасць навукова-даследчых і культурных аб’яднанняў краязнаўчага 
профілю, уцягваючы ў іх дзейнасць і краёўцаў. Існаванне на тэрыторыі Заходняй Беларусі прагрэсіўных 
і дынамічна развіваючыхся краёвых арганізацый краязнаўчага кірунку выклікала ў польскім грамадстве дыскусію 
аб магчымым дэструкцыйным уплыве рэгіянальнай культуры паўночна-ўсходніх зямель ІІ Рэчы Паспалітай на 

працэс пабудовы новай агульнапольскай культуры. Таму кіруючыя колы ІІ Рэчы Паспалітай пасля майскага 
перавароту 1926 г. адмовілася ад выкарыстання асобных пастулатаў краёвасці-крэсавасці ва ўнутранай 
палітыцы ў дачыненні да нацыянальных меншасцей і пераключылася на канцэпцыю рэгіяналізму. 

Нягледзячы на тое, што асноўнымі пастулатамі канцэпцый краёвасці і рэгіяналізму з’яўляліся “каханне да 
роднага кутка і пашырэнне звестак аб ім, найбольш дакладнае даследаванне яго, вывучэнне моўных 
адрозненняў, фальклору і мастацтва”, для польскай унутранай палітыкі на далучаных тэрыторыях больш 
прыдатным з’яўляўся рэгіяналізм, мэтай якога было абгрунтаванне дамінавання польскай культуры [2, c. 12]. 
Неабходна адзначыць, што рэгіяналізм у ІІ Рэчы Паспалітай меў два аспекты: культурна-гістарычны і 
арганізацыйна-рэфарматарскі. Першы зыходзіў з таго, што разглядаў рэгіяналізм як трансфармацыю аднаго з 
метадаў краязнаўства, а менавіта пазнання польскай дзяржавы праз даследаванне яе асобных рэгіёнаў, аб чым 
сцвярджаў яшчэ ў 1913 г. прафесар Я. Паўлікоўскі [3, c. 4]. Ён таксама меў традыцыйны характар і абапіраўся на 
культурныя і гістарычныя адрозненні рэгіёнаў ІІ Рэчы Паспалітай, таму можна сцвярджаць, што ў міжваенны 
перыяд польскі культурна-гістарычны рэгіяналізм быў тоесны краязнаўству.  

Другі аспект – рэгіяналісты імкнуліся да вылучэння асобных рэгіёнаў у якасці пэўных адміністрацыйных 
адзінак польскай дзяржавы з прадстаўленнем ім вызначанай аўтаноміі [4, c. 30]. Праблема вызначэння межаў 
асобных рэгіёнаў і звязаныя з ёй пытанні бессэнсоўнага працэсу ўніфікацыі асобных рэгіёнаў з рознай 
палітычнай структурай, былі даволі балючымі для кіраўніцтва ІІ Рэчы Паспалітай. На працягу 1921–1939 гг. межы 
ваяводстваў, асабліва заходнебеларускіх, неаднаразова змяняліся, але паляпшэння гаспадарчага і культурнага 
стану не назіралася. Таму пытанні змянення адміністрацыйнага стану Заходняй Беларусі заўсёды разглядаліся 
ўрадам як праявы сепаратызму, у той час як падкрэсліванне этнічна-культурных асаблівасцяў заходне-
беларускага рэгіёну – выключна як рэгіяналізм [5, c. 10]. Таму асноўнае развіццё ў міжваенны перыяд на 
тэрыторыі Заходняй Беларусі, як і ва ўсёй ІІ Рэчы Паспалітай атрымаў пераважна культурна-гістарычны 
напрамак рэгіяналізму, на які кіраўніцтва дзяржавы ўсклала задачу паланізацыі заходнебеларускага грамадства. 

Першыя праграмныя пастулаты польскага культурна-гістарычнага рэгіяналізму сфармуляваў С. Жэромскі ў 
рабоце “Snobiźm i postępie”. Аднак яго навуковае абгрунтаванне ўпершыню ажыццявілася 7–10 крас. 1920 г. на 
першым з’ездзе, прысвечаным пытанням арганізацыі і развіцця польскай навукі ў правінцыі, у прыватнасці на 
паўночна-ўсходніх тэрыторыях польскай дзяржавы. На з’ездзе быў прапанаваны праект стварэння інстытута 
спецыяльных даследаванняў ІІ Рэчы Паспалітай з пункту гледжання універсалізму, заданнем якога было 
стварэнне сінтэзу ведаў аб Польшчы. Але зыходзячы з таго, што на той час польская навука не здолела б 
вырашыць адразу такія маштабныя праблемы, было прапанавана прыняць пастулат “пачаць навуковае 
даследаванне спачатку з агульнага апрацоўвання пэўных дробных абшараў, тыповых для асобных прыродных 
рэгіёнаў, з якіх складаецца Польшча” [6, c. 20].  

З часу, калі польскі рэгіяналізм пашырыўся і стаў усеагульнай з’явай, сярод грамадскіх дзеячаў ІІ Рэчы 
Паспалітай паўстала праблема стварэння агульнапольскай праграмы рэгіяналізму [7, c. 259]. У працэс 
тэарэтычнай распрацоўкі асноўных пастулатаў польскага рэгіяналізму ў 1920-я гг. уключылася і Польскае 
краязнаўчае таварыства. У 1924 г. у агульнапольскіх выданнях з’явіліся артыкулы прадстаўнікоў гэтай установы 
Т. Бжэскага, С. Букавецкага і А. Паткоўскага, якія паклалі пачатак агульнаграмадскай дыскусіі па пытаннях 
рэгіяналізму [8, c. 200]. Удзельнік дыскусіі Ю. Збароўскі адзначаў, што ў гэты перыяд не было яшчэ дакладна 
вызначана, што можа з’яўляцца польскім варыянтам рэгіяналізму і ў якім кірунку трэба яго развіваць. Размова 
ішла менавіта аб польскім варыянце рэгіяналізму, бо італьянскі і французскі, якія ўжо мелі свае спецыфічныя 
палітычныя і эканамічныя рысы, у ІІ Рэчы Паспалітай не знайшлі б свайго месца. Патрэбна было выпрацаваць 
сваё ўласнае бачанне гэтай канцэпцыі, на што і была накіравана агульнапольская дыскусія. У выніку 
разважанняў выкрышталізаваліся асноўныя прынцыпы ідэалогіі рэгіяналізму агульнапольскага характару, 
адначасова тэрмін “рэгіяналізм” стаў выкарыстоўвацца для вызначэння рознага кшталту культурнай дзейнасці, 
якая праводзілася ў правінцыі. Таксама было вызначана, што польскае грамадства бачыла ў рэгіяналізме рух, 
звязаны з разуменнем рэгіёна як асобнай тэрыторыі, адметнай культурнымі адрозненнямі пэўных этнічных груп, 
якія “канцэнтруюцца на захаванні і развіцці культурнай спадчыны ў рэгіёне і выступаюць супраць непрызнання 
гэтых адрозненняў у агульнаграмадскім жыцці” [9, c. 306]. 

У сувязі з праведзенай дыскусіяй прафесар Я. Паўлікоўскі ў 1926 г. вылучыў істотныя рысы польскага 
рэгіяналізму і прыйшоў да высновы, што неабходна як мага хутчэй сабраць праявы народнай культуры польскай 
дзяржавы і азнаёміць з імі грамадства, каб паказаць яго ўласную індывідуальнасць і велічнасць. На аснове гэтых 
разважанняў у 1926 г. навуковай радай Секцыі ўсеагульных рэгіянальных універсітэтаў Саюза польскіх 
настаўнікаў усеагульных школ, а таксама пры непасрэдным удзеле прадстаўніка Польскага краязнаўчага 
таварыства А. Паткоўскага, была распрацавана “Праграма польскага рэгіяналізму”. Для азнаямлення 
грамадскасці з гэтай напрацоўкай, праграма была надрукавана 15 мая 1926 г. у асобным нумары краязнаўчага 
штомесячніка Польскага краязнаўчага таварыства “Ziemia” [10, c. 55]. У першых пунктах праграмы акрэсліваліся 

адносіны рэгіяналізму да дзяржавы, а менавіта адмаўлялася сепаратысцкая практыка віленскіх краёўцаў 
і падкрэсліваліся патрэбы ўмацавання адзінства рэгіёнаў польскай дзяржавы. Дэкларавалася, што гэтае 
адзінства павінна абапірацца не на прымус і ўціск з боку цэнтральных улад, а на раўнавазе цэнтра і правінцый. 
Заходняя Беларусь, як і астатнія рэгіёны, павінна была атрымаць пэўную свабоду выбару шляху свайго 
гаспадарчага і культурнага развіцця, што прывяло б да рацыянальнага падзелу працы, развіцця культуры і 
творчай энергіі грамадства. 

“Праграма польскага рэгіяналізму” пераважна была накіравана на даследаванне культурнага і гаспадарчага 
патэнцыялу кожнага рэгіёну ІІ Рэчы Паспалітай, што для новаўтворанай дзяржавы было выключна важна, бо 
інфармавала аб перспектывах развіцця краіны ў будучым. Менавіта вакол гэтай мэты канцэнтравалася 
большасць дзеянняў на тэрыторыі Заходняй Беларусі, накіраваных на актывізацыю рэгіянальнага грамадства па 
даследаванню і вывучэнню месца свайго сталага пражывання. Актуальнай з’яўлялася таксама і праблема 
рацыянальнага перагляду адміністрацыйнага падзелу дзяржавы, з мэтай “забеспячэння развіцця рэгіёнам іх 
культурных і гаспадарчых вартасцяў, што магло ажыццяўляцца праз прыняцце спецыяльных юрыдычных 
рэгіянальных нормаў” [11, c. 211–212].  

Найбольш увагі праграма надавала пытанням культуры, што было вынікам значнай перавагі дзеянняў 
рэгіяналістаў менавіта ў гэтым кірунку, ў адрозненне ад палітыкі і гаспадаркі. Грамадскім дзеячам 
заходнебеларускага рэгіёну надавалася свабода выбару форм культурна-грамадскай працы, якая павінна быць 
прыстасаваная да пэўных патрэб рэгіёну. Падкрэслівалася таксама сувязь гэтых дзеянняў з навуковымі 
даследаваннямі спецыялістаў у межах паўночна-ўсходніх ваяводстваў. Узмацняць гэту сувязь павінны былі 
рэгіянальныя музеі, якія таксама атрымлівалі правы каардынатараў дзейнасці ўсіх навуковых таварыстваў на 
гэтым абшары з захаваннем пэўнай аўтаноміі апошніх. Грамадскія дзеянні рэгіяналістаў на навуковай глебе былі 
падтрыманы краязнаўчымі асяродкамі Віленскага ўніверсітэта імя С. Баторыя, дзе навукоўцы і студэнты 
займаліся падрыхтоўкай збіральнікаў-аматараў для пашырэння сярод заходнебеларускага грамадства ідэй 
краязнаўства.  

Акрамя зместу навукова-даследчай працы таварыстваў краязнаўчага профілю, тэрыторыяй сваёй 
дзейнасці рэгіяналісты разглядалі і школу (большую частку рэгіяналістаў складалі настаўнікі) з мэтай 
выкарыстання рэгіяналізму ў выхаванні моладзі і выкладанні гуманітарных прадметаў. Рэгіяналісты зыходзілі з 
таго, што менавіта мясцовыя настаўнікі з’яўляліся аўтарамі рэгіянальных манаграфій, якія выкарыстоўваліся для 
дыдактычных мэтаў, таму рэгіяналізм для школьнай моладзі Заходняй Беларусі меркавалася укараняць праз 
заняткі па мясцовай гісторыі і прыродзе [12, c. 15]. Адначасова рэгіянальныя рысы павінны былі ўжывацца ў 
аздабленні класаў, стварэнні краязнаўчых школьных музеяў, экскурсій па ваколіцах, якія заўсёды былі звязаныя 
з апісаннем помнікаў ці народных звычаяў рэгіёна. Прапанаваная міністрам веравызнанняў і публічнай асветы 
Я. Янджэевічам канцэпцыя рэгіяналізацыі часткі школьнага жыцця з’яўлялася новым бачаннем, праз якое 
польская дзяржава жадала якасна аднавіць традыцыйную польскую культуру і гаспадарку на заходнебеларускай 
тэрыторыі, пашырыць сваю культурную і нацыянальную прысутнасць. 

Значна пазней да спроб рэалізацыі гэтых ідэй далучылася і чыноўніцтва. Для правядзення рэгіянальнай 
працы ваяводы паўночна-ўсходніх тэрыторый павінны былі стварыць “Ваяводскія рэгіянальныя камітэты”, якія 
складаліся з мясцовых чыноўнікаў і грамадскіх дзеячаў, план рэгіянальнай дзейнасці для якіх вызначыла 
міністэрства ўнутраных спраў. На практыцы, актыўная праца ў гэтым напрамку была толькі ў Навагрудскім і 
Віленскім ваяводствах, дзе ажыццяўляліся дзеянні па дапамозе мясцовым краязнаўцам у падрыхтоўцы асобных 
манаграфій. Галоўнай жа апорай руху былі рэгіянальныя грамадскія дзеячы, аб’яднаныя рознымі мясцовымі 
арганізацыямі як Польскае краязнаўчае таварыства і Саюз польскіх настаўнікаў усеагульных школ, так і рознымі 
грамадскімі і навуковымі арганізацыямі і таварыствамі краязнаўчага профілю [13, c. 22].  

Пасля майскага перавароту 1926 г. польскія ўлады канчаткова перайшлі да ідэалогіі рэгіяналізму, мэтай 
якога было абгрунтаванне дамінавання ў Заходняй Беларусі польскай культуры. Кіраўнікі ІІ Рэчы Паспалітай 
увогуле зыходзілі з пастулату, што пашырэнне рэгіяналізму не можа быць шкодным для ідэі нацыянальнага 
аб’яднання краіны, а наадварот, імкнучыся да значнай этнічнай разнароднасці ў дзяржаве, рэгіяналізм 
прадухіляў пашырэнне лозунгаў крайняга нацыяналізму ў Заходняй Беларусі, ствараючы пры гэтым бачнасць 
раўнавагі ў становішчы мясцовага насельніцтва і палякаў, праз падкрэсліванне культурных адрозненняў асобных 
этнічных груп паўночна-ўсходніх ваяводстваў. Такое разуменне рэгіянальнага руху знайшло падтрымку ў 
выступленнях прадстаўнікоў палітычнай эліты і ўрада. Міністр В. Свентаслаўскі выказваўся, што “пры будаванні 
бастыёнаў польскай культуры ў правінцыяльных пунктах Заходняй Беларусі павінны быць ўлічаны ўсе 
рэгіянальныя асаблівасці дадзенай часткі краіны, працу неабходна пачынаць ад падстаў і ад абуджэння духу ў 
грамадстве. Належыць таксама прыцягнуць да працы як мага шырокія колы мясцовага грамадства” [14, c. 112]. 
Пры гэтым кіраўніцтвам ІІ Рэчы Паспалітай заяўлялася, што рэгіянальны рух, акрамя развіцця польскай 

культуры, падтрымае і станаўленне культуры той нацыянальнасці (беларусаў), з якой палякі маюць родасныя 
стасункі ў межах адной дзяржавы. 

На тэрыторыі Заходняй Беларусі рэгіяналізм пазіцыяніраваўся польскімі ўладамі выключна як культурны 
рух, які быў накіраваны на падтрымку і захаванне аўтахтоннага характару і этнаграфічных рысаў рэгіёну, але на 
практыцы ён служыў палітычным мэтам. Асновай для афіцыйнага выкарыстання гэтага напрамку рэгіяналізму ў 
палітыцы паланізацыі на тэрыторыі Заходняй Беларусі з’явілася праца А. Паткоўскага “Рэгіяналізм у Еўропе” 
(1924 г.) [15, c. 4]. Калі ў першыя гады існавання польскай дзяржавы рэгіяналізм тлумачыўся вышэйшай мэтай 
аб’яднання дзяржавы, то ў другой палове 1920-х гг. адбылася змена палітычнага кірунку ў гэтым поглядзе. 
Санацыя зрабіла з рэгіяналізму сродак умацавання сваіх уплываў у грамадстве, скарыстаўшы грамадска-
культурную базу гэтага руху [16, c. 4]. Абапіраючыся на навукі аб прыродзе, геаграфіі, гісторыі, рабіўся акцэнт на 
этнаграфічныя і фалькларыстычныя часткі народных культур, якія разглядаліся як рэгіянальныя, а разам з тым 
і агульнапольскія каштоўнасці. Менавіта таму дзяржаўныя ўстановы распачалі працу па стварэнні на 
заходнебеларускай тэрыторыі архіваў і рэгіянальных музеяў, лакальных збораў гістарычных помнікаў, вывучэнне 
праз таварыствы праяў заходнебеларускай народнай культуры, пры гэтым яны не абмяжоўваліся толькі 
даследаваннем, а прапагандавалі і паказвалі вынікі сваёй працы на ўсіх рэгіянальных, агульнапольскіх і 
замежных мерапрыемствах з тлумачэннем, што гэта рысы агульнапольскай, а не уласна беларускай культуры. 

Паланізацыйны падыход да краязнаўства, які абапіраўся на праграмныя пастулаты рэгіяналізму, выклікаў 
негатыўныя адносіны заходнебеларускага грамадства да ўсялякай навукова-даследчай і культурна-асветнай 
дзейнасці ў рэгіёне, як дзяржаўных, так і грамадскіх таварыстваў краязнаўчага напрамку. Большасць 
заходнебеларускага насельніцтва не без падстаў разглядала навукоўцаў-даследчыкаў, якія займаліся 
краязнаўчай дзейнасцю праваднікамі асіміляцыйнай дзейнасці. Найбольш актыўна і ганебна краязнаўства 
выкарыстоўвалася як сродак паланізацыйнай дзейнасці ў памежных з СССР паветах, аб чым піша часопіс 
“Беларускі летапіс” за 1939 г.: “... спачатку прыязджае ў вёску адзін з агентаў асімілятараў з кампаніі краязнаўцы 
Палесся Р. Гарашкевіча, звыкла вучыцель ці даследчык, і пачынае распавядаць сялянам аб іх шляхецкім 
мінулым. Далей гаворыцца, што ўся шляхта – даўнішнія палякі, але абмужычаныя, што ганьба гаварыць на 
беларускай мове. Гэтая дзейнасць падтрымліваецца часопісам “Палессе”, які выдаецца ў Брэсце і з дапамогай 
гутарак інструктараў. Шэфам асімілятарскай акцыі на Палессі з’яўляецца Р. Гарашкевіч” [17, а. 107]. 

У сваю чаргу кіруючыя колы ІІ Рэчы Паспалітай пашырэнне рэгіяналізму на тэрыторыі паўночна-ўсходніх 
ваяводстваў разглядалі вельмі карысным. Рэгіяналізм з’яўляўся толькі пэўнай дэталлю з праграмы ўмацавання 
польскай культуры, якая павінна была ажыццяўляцца праз інтэлектуальнае прадстаўніцтва палякаў на тэрыторыі 
Заходняй Беларусі. З мэтай недапушчэння праяў якіх-небудзь сепаратысцкіх рысаў, на чале рэгіянальнага руху 
на заходнебеларускіх землях павінна была стаць польская інтэлігенцыя і эліта [18, c. 129–130]. Аднак, 
нягледзячы на тое, што большасць насельніцтва Навагрудскага і Віленскага ваяводстваў згодна з польскай 
статыстыкай складалі палякі – адзначала міністэрства ўнутраных спраў – “яны не мелі ні нацыянальнай, ні 
дзяржаўнай свядомасці, таму не могуць выконваць ніякай цывілізацыйнай місіі. Пад уплывам чужой (маецца на 
ўвазе беларускай) прапаганды часта мясцовыя палякі мяняюць нацыянальнасць і заяўляюць, што з’яўляюцца 
беларусамі” [19, с. 76]. Таму разлік рабіўся на пашырэнне агульнадзяржаўных краязнаўчых устаноў, якія павінны 
былі стаць на чале рэгіянальнага руху ўсёй грамадскасці Заходняй Беларусі, што і было адзначана ва ўрадавай 
праграме: “першачарговае значэнне для паспяховай паланізацыі крэсаў мае выхаванне кадраў інтэлігенцыі, якая 
не адрознівалася б ад мясцовага насельніцтва паходжаннем і рэлігіяй, а па перакананнях і па культуры, 
безумоўна, польская” [20, с. 84]. Апрацоўка ўмоў развіцця краёвага промыслу, неабходнасць пабудовы новых 
шляхоў зносін і чыгункі, пашырэнне гарадоў і вёсак, стварэнне рэгіянальных музеяў – вось асноўны пералік 
спраў, якія павінны былі вырашаць рэгіяналісты на паўночна-ўсходніх тэрыторыях польскай дзяржавы пасля 
дзеянняў па далучэнню да грамадска-культурнай працы мясцовага насельніцтва. 

Неабходна адзначыць, што нягледзячы на дзяржаўную падтрымку, рэгіяналісты не мелі ў міжваенны перыяд 
сваёй агульнапольскай арганізацыі, асобныя складаючыя канцэпцыі рэгіяналізму распрацоўваліся і ўкараняліся 
шэрагам польскіх таварыстваў і ўстаноў як культурнага, так і гаспадарчага кірунку. Прапанову У. Аркана стварыць для 
гэтага руху агульнапольскую арганізацыю “Саюз Зямель”, якая б мела пірамідальную структуру і з’яўлялася б звязкам 
усіх зямель ІІ Рэчы Паспалітай, ажыццявіць на практыцы рэгіяналісты не здолелі з шэрагу прычын. Кіруючымі коламі 
ІІ Рэчы Паспалітай даволі небяспечным лічыўся працэс актыўнай падтрымкі і культывавання культурных асаблівасцяў 
заходнебеларускай тэрыторыі з пераважна няпольскім насельніцтвам, які мог справакаваць павелічэнне 
нацыянальнай самасвядомасці беларускай меншасці і яе імкненне да самастойнасці. 

Такім чынам, праграма рэгіяналізму, якая пасля ўсталявання санацыйнага рэжыму разглядалася як 
агульнапольская дзяржаўная канцэпцыя, накіравана была на паланізацыю нацыянальных меншасцяў праз 
акрэсленне іх культурных адрозненняў як рысаў агульнапольскай культуры. Беларускай меншасці ў межах 
ІІ Рэчы Паспалітай адмаўлялася ў праве мець сваю культуру, займацца яе вывучэннем і пашырэннем. Усе 

праявы нацыянальна-культурнай адметнасці Заходняй Беларусі трактаваліся канцэпцыяй рэгіяналізму як 
шматварыятыўнасць польскай культуры, што прапагандавалася сярод заходнебеларускага грамадства праз 
дзейнасць прапольскіх краязнаўчых устаноў. 

Краязнаўства ў ІІ Рэчы Паспалітай было набліжана да ўзроўню дзяржаўнай ідэалогіі, аснову якой складалі 
першапачаткова асобныя прынцыпы канцэпцыі краёвасці, а з 1926 г. краязнаўчы рух у межах польскай дзяржавы 
дзейнічаў выключна на пастулатах канцэпцыі рэгіяналізму. Па-першае, краёвасць дапускала існаванне ў межах 
Польшчы асобнай і самастойнай арыгінальнай няпольскай культуры (культуры зямель былога ВКЛ), што 
дазваляла значна ўзмацніць пазіцыі беларускага этнасу ў нацыянальна-культурным і грамадска-палітычным 
жыцці Заходняй Беларусі. Па-другое, рэгіяналізм прызнаваў існаванне асобных этнічных субкультур на 
гістарычнай тэрыторыі ВКЛ, якія з’яўляліся рэгіянальнымі праявамі агульнапольскай культуры і адпаведна ніякай 
самастойнасці і арыгінальнасці не мелі. Нягледзячы на падабенства абедзвюх канцэпцый, ідэалагічнай базай 
польскага краязнаўства ў міжваенны перыяд на тэрыторыі Заходняй Беларусі стаў рэгіяналізм, які ў адрозненні 
ад краёвасці не ўзнімаў пытанняў аб аўтаномным становішчы Заходняй Беларусі, разглядаючы гэтую тэрыторыю 
ў якасці неад’емнай правінцыі ІІ Рэчы Паспалітай. Па-трэцяе, пашыраная краязнаўчая дзейнасць польскіх 
рэгіянальных таварыстваў краязнаўчага профілю дазваляе трактаваць рэгіяналізм як неад’емную частку 
міжваеннага развіцця польскай дзяржавы. 

